
Energia «garbiaren» izenean, nuklearrari bai 

Nazioarteko Energia Agentziak energia nuklearraren dohainak goratu ditu txosten batean 

Arantxa Iraola 

Nazioarteko Energia Agentziako adituek iluna ikusten dute etorkizun hurbila. 2030a bitartean energia iturrien politiketan aldaketarik egiten ez bada energia iturri «zikin, ezegonkor eta garestiak» jaun eta jabe izango direla iragarri dute, eta, horregatik, aldaketak ezinbestekoak direla. «Munduan energia segurtasunaren mehatxua benetakoa da, eta gero eta handiagoa». Energia iturri «garbi, lehiakor eta trebeziaz erabiltzekoen» alde egitea proposatu dute. Tartean, energia nuklearra sustatzea «hautu egokia» izan daitekeela adierazi dute, eta aintzakotzat hartu behar dela. 

World Energy Outlook 2006 txostena egin dute publiko. Hor egin dituzte aurreikuspen ilunak, eta hor egin dituzte proposamenak. Berotegi efektua eragiten duten gasen isuria murrizte aldera proposatu dituzte hainbat neurri. Egindako kalkuluen arabera, 2030a bitartean energia eska- ria %53 handituko da. Energia iturria egokien aldeko hautua egiten bada, ordea, energia hori sortzeko orduan %10eko aurrezpe- na izango dela aurreikusi dute. Bide eraginkorragoak eta merkeagoak erabil daitezkeela aurreiku-si dute. Eta garbiagoak. Modu horretan berotegi efektua eragiten duten gasen isuria %16 murriztuko litzatekeela jakinarazi dute. 

Nazioarteko Energia Agentzia erakunde independentea da, mundu osora begira ari dena. Parisen du egoitza, eta, oraingoan, ikerketa hau G-8ko estatuen eskariz egin du, munduko herrialderik aberatsenen jakin-mina asetzeko hain justu. Txostenean iragarpen ezkorrak egin dituzte, baina esperantzari aterik itxi gabe. 

Etorkizunean energia iturrien kudeaketan egin beharreko urratsetan hiru ezaugarri oinarrizko ahaztu gabe jardun behar dela nabarmendu dute: «Segurtasun handiagoa, ingurumenaren babes egokiagoa eta eraginkortasun ekonomiko gero eta taxuzkoagoa bilatu behar dira». 

ASEGAITZ. Energia iturrietan aldaketa irmorik egin ezean munduaren eskaria asegaitza izango dela aurreikusi dute. 2030. urtean, esaterako, petrolio eskaria --egun 83,3 milioi upelekoa da eguneko-- egunean 116 milioi upelekoa izango dela diote, eta kutsadura areagotu egingo dela mundu osoan. Txinan isuriko dute, esaterako, 2010. urtean gas kutsagarri gehien, AEBetan baino gehiago. 

Testuinguru horretan egin dute energia nuklearra sustatzeko deia. Energia iturri «garbi, lehiakor eta trebeziaz erabiltzekoen» aldeko apustuan energia mota horrek dituen «onurak» ezin direla albora utzi nabarmendu dute. «Argi eta garbiak dira», nabarmendu zuen atzo erakundeko kanpo harremanen zuzendari Ian Hore-Lacyk txostenaren aurkezpenean. 

Energia nuklearraren bidez erregaiaren prezioetan dauden gorabeheren eraginak samurtzea lortuko dela nabarmendu dute, eta ekologian ere onura nabarmena izango dela: «Energia iturri seguru eta eskuragarriak behar ditugu, ugariak, eta ingurumenari kalteri egingo ez diotenak». Horien barruan sartzen dute energia nuklearra. 

BIODIESELEN ALDE ERE BAI. Biodeselek ere etorkizunean energia iturrien mapan leku berezia izan behar dutela ikusi dute. Errepide bidezko garraiorako gero eta aukera eraginkorragoa izango direla gogorarazi dute, eta 2030. urterako kontsumoaren %7 biodeselen bidezkoa izango dela. Gauzak beraiek proposatutako moduan egiten badira. Biodesel gero eta eraginkorragoak lortze aldera, ordea, ikerketak egiten jarraitu behar dela nabarmendu dute. Egun aukera egokia direla diote. Baina mugatua oraindik ematen dituen emaitzetan. 

Lur eremu handiak behar izaten dira biodesela lortzeko landareak hazteko. Hortxe ikusten dute eragozpenik handiena. Populazioak gora egiten duen neurrian, uztak elikagaietarako ere ugari erabili beharko direla gogorarazi dute, eta, ondorioz, biodesel ekoizpenerako landareak landatzeko lurrak ez direla izango behar adinako ugari eta oparoak. 

 Greenpeace haserretu egin da 

Nazioarteko Greenpeacek atzo kritikatu egin zuen Nazioarteko Energiaren Agentziak plazaratutako txostena: «Galdutako aukera bat izan da». Txostenak azterketa baikor bat badu, erakunde ekologistaren arabera: «Azkenean, onartu dute klima aldaketaren ondorioz energia iturrien kudeaketan aldaketa handi bat egin behar dela». Horren inguruan agentziako buruek egin duten irakurketa, ordea, ez du gogoko Greenpeacek. «Ematen dituen konponbideak ez dira konpondu behar diren arazoen tamaina berekoak». Egindako proposamenen arabera, datozen 24 urteetan 200 erreaktore nuklear gehiago martxan jarri beharko direla esan du Greenpeacek. «Ez da errealista, eta ezta gomendagarria ere». 

